
D aseklu i d-yennan

Uyidir d Umiz nnumen yal tameddit ddukulen ɣer yiwen n umkan berra i temdint, ideg yella yiwen n useklu (ccejra) annect ila-t. Leḥḥun deg sin, yal yiwen d acu i as-yellan deg lbal armi i wwḍen ɣer useklu-nni, qqimen. Mi steɛfan, mesmaqqalen, Umiz yenna : « Ssawlen-iyi-d ad ruḥeɣ ɣer lɛesker… ».

Ters-d tsusmi, subben iqerra-nsen deg sin, ttxemmimen. Ẓran taswiɛt ur twulem ara i rrwaḥ ɣer lkazirna. Uyidir yeṭṭef aqerruy-is gar yifassen-is, yuɣal yenna, s uqesser:
- Iyi-iɣaḍen d iman-iw… Ad truḥeḍ ad iyi-d-teğğeḍ weḥd-i…

- Ula d nekk akkenni ! Teẓriḍ ala kečč i sɛiɣ d amdakel. Wama kečč tesɛiḍ Zelgum… d taqcict yelhan.

Kkren ruḥen, ma d aqerruy n Uyidir yerwi, ayen yezrin d wayen i d-itteddun, ttemderkalen deg wallaɣ-is. D tiddukla n Umiz d Zelgum s wacu i yedder gar lewḥuc i as-d-yezzin.

Segmi i iruḥ Umiz ɣer lkazirna, Uyidir yezga seg uxeddim s axxam, seg uxxam ɣer uxeddim. Tikwal yettemlil Zelgum, yelli-s n bu tḥanut n lḥuma, tin yessarem d zzwağ-is. Maca baba-s d ugur, yebɣa i yelli-s win yifen ilemẓiyen merra, win yesɛan cci.

Yiwen n wass, mi d-yuɣal seg uxeddim, yeqqim la ittess lqahwa mi as-tenna yemma-s belli Zelgum ruḥen-d ɣer-s yinexḍaben d imerkantiyen, ssutren-tt i bu tḥanut, netta yeqbel. Uyidir tcerq-as lqahwa qrib yemmut ! Yekker yeffeɣ, yuzzel ɣer useklu-nni, anida yennum yettɣamay, ur yeẓri ara amek i yewweḍ ɣer din, ul-is yekkat yebɣa ad d-ineggez seg yidmaren-is.

Taggara n ddurt, yeffeɣ sbeḥ seg uxxam, iruḥ ɣer useklu-nni ad yesɛeddi ass. Mi yewweḍ, inuda amkan n tili yeẓẓel, akken kan medlent wallen-is, yebda lhedra d yiman-is. Kra kan yesla i ssut yeqqar : « Zelgum tenna-d “Ih” i umcum-nni bu yidrimen !… Teqbel ad teddu d tislit… Ass-a ad ɣren lfatiḥa… ».

Ul n Uyidir yekkat am win i d-yulin asawen s tazzla, teṭṭef-it tergagayt. Yemḥaḥed, yuli-d ɣer ubrid, dɣa yufa-n Uḥend, amdakel-is ajdid, yebded yettrağu-t, d netta i t-yessawḍen armi d taxxamt-is.

Azekka-nni mi d-yekker, temla-as yemma-s lexbar.

- Iḍelli mi teffɣeḍ, usan-d ɣran lfatiḥa n Zelgum.

- Aha kan, ẓriɣ.

Mi d-iban wayen i wumi yesla d tidet, iɛewwel ad yuɣal akken ad d-yawi lexbarat-nniḍen, acku icukk tteffren fell-as tidet. Am tikkelt-nni iɛeddan, taggara n ddurt, yeṭṭef abrid-is ɣer useklu-nni. Yebɣa ad iẓer ma yella Zelgum tḥemmel amerkanti-nni, neɣ d adrim kan i tt-iceɣben. Akken kan i yebda yesxitrim, yessufuɣ-d ayen yellan deg wul-is, ssut-nni ineṭq-d : « Ad ak-awin tameṭṭut, kečč ggan i tili ddaw n useklu. Lemmer d argaz i telliḍ, ad truḥeḍ ad tḥarbeḍ ɣef nnif-ik, ad d-terreḍ ttar-ik. D kečč i tḥemmel… ! ».

Lehdur i yesla qerriḥit. Am win i wumi yers usafu ɣef uglim. Yeskerker-d iman-is ɣer ubrid dɣa yufa-d amdake-is Uḥend yettraǧu-t.

- Ziɣ d nekk i tḥemmel… ziɣ d nekk i tḥemmel… Zelgum inu… sɛiɣ ttbut…

Am tikkelt-nni iɛeddan, Uḥend yessaweḍ-it armi d axxam, maca tikkelt-a yeğğa-t ɣef tewwurt, iruḥ ur iban sani, d tarewla i yerwel. Yewweḍ s ayen yebɣa, inuda aɛdaw i umɛellem-is aqdim bu tḥanut, ad d-yerr ttar-is seg win i t-yeğğan gar yiberdan.

Mi yekcem Uyidir s axxam, tenna-as yemma-s tameɣra urɛad tekfi. Yesseɣfel-itt, mi d-tezzi s uɛrur, yeddem ajenwi, yeffeɣ. Yuzzel inuda ɣef yisli, mi t-yemlal yewwet-it ɣer uɛebbuḍ, yenɣa-t !

Nnejmaɛend-d lɣaci, ṭṭfen-d Uyidir, kksen-as ajenwi-nni seg ufus-is, nudan leğyub-is, ufan ččuren d tikaciyin d kra n yigurra n lkif. Mi t-steqsan acuɣer i yenɣa argaz deg lbaṭṭel yenna-asen :
-D aseklu iyi-d-yennan !
Remdane ABDENBI, D aseklu i d-yennan,

Tasɣunt Tamaziɣt tura U 1, 2009, sb. 93-100.

Isestanen:

I. Tigzi n uḍris (08 / 08 )

1) Af-d tikti tamatut n uḍris-a. (2 )

2) D acu i yessawḍen Uyidir ad yamen d akken aseklu yettmeslay ? (2 )

3) D acu i d assaɣ yellan gar Uḥend d twaɣit yexdem Uyidir ? (2 )

4) D acu-tt tsekka n uḍris-a ? (1 )

5) Af-d aferdis n urway (ugur) i yellan deg aḍris-a. (1 )
II. Asenfali s tira : ( 12 / 12 )

Aṭas n yilemẓiyen i yuɣen abrid n lehyuf (lkif, tissit…) am Uyidir. Ttwalin s wakken ara frun uguren-nsen, maca yal yiwen anida i d-yegra. 

Aru-d aḍris ideg ara d-tefkeḍ tamuɣli-inek (inem) ɣef wamek i tḍerru d wid yeṭṭafaren abrid-a.
Tawenza- nwen d tin yefsin !

I. Tigzi n uḍris:

1. Tikti tamatut: 2
Aḍris-a yewwi-d ɣef win iḍefren abrid n lehyuf ma yerna-as yir tadukli dɣa ad d-yegri deg yir tagnit am Uyidir.

2. Assaɣ yellan gar usentel n uḍris akked d uzwel-ines : 2
D lehyuf i yeḍfer Uyidir i as-yerwin allaɣ-is alammi i yuɣal ur yettmeyyiz; d ayen I t-yerran yettxayal kra n tlufa ur nelli deg tilawt am usiwel n useklu.

3. Assaɣ yellan gar Uḥend d twaɣit i yexdem Uyidir : 2
D Uḥend i as-tt-yesxedmen i Uyidir, yettmeslay-as-d am wakken d aseklu-nni anida yettɣamay i yettmeslayen, alammi i t-yessaweḍ yenɣa argaz deg wass n tmeɣra-s. S wannect-a i–as-yerra Uḥend ttar i umɛellem-is aqdim (baba-s n Zelgum) ɣef wayen i as-yexdem.

4. Aḍris-a d ullis acku: 1
· Deg-s analas (yettales-d)
· Amur ameqqran n yimyagen-is ftin ɣer yizri akked wurmir ussid

· Yebḍa ɣef krad n tegnatin (neɣ addaden)

5. Aferdis n urway: 1
Yesla Uyudir s Zelgum tettwaxḍeb, yefka-tt baba-s I yiwen d amerkanti.
II. Asenfali s tira:

· Talɣa n uḍris (azwel, tiseddarin, tezdeg…) 2
· Tira 2

· -Tazwart 1

· - Tagrayt 1

· - Azenziɣ n uḍris afuklan (agemmir, ifukal…) 1

· - Ifukal banen, ferẓen, ddan d usentel 1

· - Asentel yefreẓ 1
· - Aḍris yeẓda akken ilaq (tiktiwin qqnent gar-asent) 3
